КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
“Реклама юкӧнын оланпастэчас збыльмӧдан мераяс йылысь” 

Коми Республикаса Веськӧдлан котырлӧн 2017 во косму тӧлысь 

6 лунся 212 №-а шуӧмӧ вежсьӧмъяс пыртӧм йылысь
Коми Республикаса Веськӧдлан котыр шуис:   

1. Пыртны “Реклама юкӧнын оланпастэчас збыльмӧдан мераяс йылысь” Коми Республикаса Веськӧдлан котырлӧн 2017 во косму тӧлысь 6 лунся 212 №-а шуӧмӧ татшӧм вежсьӧмъяс:

1) 4 пунктын “содтӧд серти” кывъяс вежны “1 №-а содтӧд серти” кывъясӧн;

2) содтыны татшӧм сюрӧса 41 пункт:
“41. Вынсьӧдны Коми Республика мутасын реклама конструкцияяс меститан схемаяслысь состав, найӧс лӧсьӧдан, вынсьӧдан да наӧ вежсьӧмъяс пыртан пӧрадок йылысь положение 2 №-а содтӧд серти.”;

3) содтӧдлӧн грифын “содтӧд” кыв вежны “1 №-а содтӧд” кывъясӧн;

4) содтыны 2 №-а содтӧд тайӧ шуӧм дорӧ содтӧд серти.
2. Тайӧ шуӧмыс вынсялӧ сійӧс официальнӧя публикуйтан лунсянь.
Коми Республикаса Веськӧдлан котырӧн

Юрнуӧдысьӧс Медводдза вежысь                                                 Л. Максимова

Сыктывкар 

2017 вося сора тӧлысь 10 лун

372 №
Коми Республикаса Веськӧдлан котырлӧн

2017 во сора тӧлысь 10 лунся 372 №-а шуӧм дорӧ

СОДТӦД

“ВЫНСЬӦДӦМА

Коми Республикаса Веськӧдлан котырлӧн

2017 во косму тӧлысь 6 лунся 212 №-а шуӧмӧн

(2 №-а содтӧд)

Коми Республика мутасын реклама конструкцияяс меститан схемаяслысь состав, найӧс лӧсьӧдан, вынсьӧдан да наӧ вежсьӧмъяс 

пыртан пӧрадок йылысь 
ПОЛОЖЕНИЕ 
1. Панас

1.  Коми Республика мутасын реклама конструкцияяс меститан схемаяслысь состав, найӧс лӧсьӧдан, вынсьӧдан да наӧ вежсьӧмъяс пыртан пӧрадок йылысь тайӧ положениесӧ (водзӧ – Положение) лӧсьӧдӧма Россия Федерацияса кар стрӧитан кодекс, “Реклама йылысь” Федеральнӧй оланпас, “Россия Федерацияса войтырлӧн культура озырлун объектъяс (история да культура памятникъяс) йылысь” Федеральнӧй оланпас, “Техническӧя ладмӧдӧм йылысь” Федеральнӧй оланпас, “Автомашина туйяс вылын да кар да сикт овмӧдчӧмин мутасъясын ортсыса реклама. Ортсыса реклама средствояс дорӧ ӧтувъя техническӧй корӧмъяс. Меститан правилӧяс” 52044-2003 ГОСТ Р (водзӧ – 52044-2003 ГОСТ Р) серти.

Положение урчитӧ эмбурсикас вылӧ видзӧдтӧг му участокъяс вылын, Коми Республикаса канму эмбурӧ либӧ муниципальнӧй эмбурӧ пырысь зданиеяс либӧ вӧрзьӧдтӧм мукӧд эмбур вылын реклама конструкцияяс меститан схемаяслысь состав, найӧс лӧсьӧдан, вынсьӧдан пӧрадок.

Тайӧ Положениелӧн шӧр могъяс вылӧ вӧдитчӧны татшӧм  кыввежӧртасъясӧн:

реклама места – реклама конструкция меститанін;

карын, олан пунктын артмӧм застройкалӧн ортсыса архитектура ӧблик – здание банъяслӧн да кар (олан пункт) мутасъяслӧн архитектура да кар стрӧитан аслыспӧлӧслунъяс, мыйяс лӧсьӧдӧны сылысь ортсыса пертассӧ.

Реклама местаяслӧн архитектура ӧбликлы лӧсялан критерийӧн лоӧ овмӧдчӧминъяслӧн да кар кытшъяслӧн мутасъясын реклама конструкцияяс меститан корӧмъясӧ кутчысьӧм реклама конструкция сикаскӧд, форматкӧд да типкӧд йитӧдын;

безопасность коридор – му участокъяс (муяслӧн категория вылӧ видзӧдтӧг), кытчӧ пырӧ олан пунктъясын ветлан туйбердса мутас, кӧні  туй вывті ветлан видзчысянлун могмӧдӧм могысь оз позь сувтӧдны реклама конструкцияяс;

инженернӧй инфраструктура сооружениеяс – эмбур объектъяс, кутшӧмъясӧн веськыда вӧдитчӧны биӧн, шоныдӧн, биаруӧн, ваӧн могмӧдігӧн да ва нуӧдігӧн, связь визьяс, кӧрт туйяс, мусир проводъяс, биару проводъяс, мукӧд татшӧм сооружениеяс ӧтлаын;

уполномочитӧм органъяс, организацияяс – Коми Республикаса олӧмӧ пӧртысь власьт органъяс, Коми Республикаын меставывса асвеськӧдлан органъяс, Коми Республика мутасын урчитӧм пӧрадокын пасйӧм организацияяс, кодъяс лоӧны эмбур кутысьясӧн либӧ инженернӧй инфраструктура сооружениеяс уджӧдӧмысь кывкутысьясӧн, кодъяс асланыс компетенцияын участвуйтӧны реклама месталысь паспорт сӧгласуйтӧмын;

реклама месталӧн паспорт – документ чукӧр, кытчӧ пырӧны реклама места, реклама конструкциялӧн технологическӧй характеристика йылысь тӧдмӧгъяс; вӧрзьӧдтӧм эмбур кутысь йылысь юӧр, кытчӧ йитӧны реклама конструкциясӧ; сӧгласуйтысь организацияяслӧн лыддьӧг, меститанін серти сувтӧдӧм вылӧ наӧн сӧгласлун сетӧм йылысь пасйӧм; мукӧд тӧдмӧг да мыччӧд, кутшӧмъяс колӧны сы могысь, медым сетны техническӧй кывкӧртӧд сы йылысь, мый му участок вылын позьӧ меститны реклама конструкциясӧ, йитны вӧрзьӧдтӧм эмбур объект дорӧ;

реклама конструкциялӧн дизайн-макет – серпас, мый вӧчӧма архитектура ситуациясӧ да кытшалысь застройкасӧ донъялӧм могысь электроннӧя да бумага вылын (А4 формата листъяс вылын), мый петкӧдлӧ аснас реклама конструкциялысь сикас кӧсъяна меститанінлӧн ортсыса (архитектура) ӧблик водзын (реклама месталӧн фотомонтаж меститӧм вылӧ проектируйтан реклама конструкциякӧд меститан объектлӧн пропорцияясӧ кутчысьӧмӧн), кытчӧ пыртӧма реклама конструкция сувтӧдан да уджӧдан инпас йылысь юӧр (зданиелӧн, стрӧйбалӧн либӧ сооружениелӧн, кытчӧ  йитӧны реклама конструкциясӧ, конструктивнӧй элемент йылысь юӧр здание, стрӧйба либӧ сооружение дорӧ йитӧм реклама конструкцияяслы);

реклама месталӧн карта-схема – картография  материал, кутшӧмӧс вӧчӧма “Ӧтуввез” юӧртан да телекоммуникация везйын “Коми Республикаса геопортал” быдӧнлы восьса онлайн-сервислӧн карта вылын масштабын, электроннӧя да бумага вылын (А4 формата листъяс вылын), реклама конструкция меститанінсӧ, капитальнӧя стрӧитан объектъясӧдз либӧ матысса югзьӧдан опораӧдз, километрӧвӧй сюръяясӧдз (лыддян вежтасъясӧдз) ылнасӧ метръясын индӧмӧн, орччӧн сулалысь (водзджык сувтӧдӧм) реклама конструкцияясӧдз, орччӧн сулалысь туйвыв пасъясӧдз (туй светофоръясӧдз), маршрутнӧй транспорт средствояслӧн сувтлан павильонъясӧдз (пунктъясӧдз) да олан пунктъяслӧн мутасъясын кӧсъяна меститанінсянь 100 метра радиусын да  олан пункт сайын автомашина туйяс серти му участокъяс вылын меститан конструкцияяслы 350 метра радиусын автомашина туйяс лӧсьӧдан мукӧд элементӧдз ылнасӧ индӧмӧн. Реклама месталӧн карта-схемаӧ пыртӧма реклама конструкция сувтӧдан да уджӧдан инпас йылысь юӧр.

Зданиеяслӧн, стрӧйбаяслӧн, сооружениеяслӧн бан, вевт вылын меститан конструкцияяслы реклама месталысь карта-схемасӧ вӧчӧны масштабын реклама конструкциялысь, вӧрзьӧдтӧм эмбур объектлӧн конструктивнӧй юкӧнлысь, кытчӧ кӧсйӧны йитны реклама конструкциясӧ, меститанінсӧ да инпассӧ индӧмӧн;

инженернӧй инфраструктура сооружениеяс серти реклама меститанінлӧн карта-схема – карлӧн (олан пунктлӧн) топографическӧй план вылысь 1:500 масштабын копия, мый сетісны картографическӧй да геодезическӧй юӧрлӧн муниципальнӧй фондысь да кытчӧ пырӧны инженернӧй инфраструктура сооружениеяс меститӧм йылысь тӧдмӧгъяс реклама конструкция меститанінсӧ, капитальнӧя стрӧитан объектъясӧдз либӧ матысса югзьӧдан опораӧдз, километрӧвӧй сюръяясӧдз (лыддян вежтасъясӧдз) ылнасӧ метръясын да инженернӧй инфраструктура сооружениеясӧдз ылнасӧ индӧмӧн, му участокъяс вылын меститан реклама конструкцияяслы;

тӧвся период – йирым тӧлысь 15 лунсянь косму тӧлысь 15 лунӧдз кад;

гожся период – косму тӧлысь 16 лунсянь йирым тӧлысь 14 лунӧдз кад.

Тайӧ Положениеын вӧдитчан мукӧд кыввежӧртасӧн вӧдитчӧны Россия Федерацияса нормативнӧй инӧда актъясӧн да “Реклама юкӧнын Коми Республикаын муниципальнӧй юкӧнъяслӧн меставывса асвеськӧдлан органъяс да Коми Республикаса канму власьт органъяс костын торъя уджмогъяс выльысь юклӧм йылысь” Коми Республикаса Оланпасӧн урчитӧм вежӧртасъясын.
2. Кар кытшса (муниципальнӧй районса) муниципальнӧй юкӧнлӧн мутасын реклама конструкцияяс меститан схема (водзӧ – Меститан схема)
2.1. Меститан схема урчитӧ реклама конструкцияяс меститанін, реклама конструкциялысь сикас да тип, кутшӧмъясӧс позьӧ сувтӧдны татшӧм местаясын реклама юӧр петкӧдланногсӧ тӧд вылын куттӧг.

Реклама конструкцияяслысь типсӧ да сикасъяссӧ, кутшӧмъясӧс позьӧ да оз позь сувтӧдны Коми Республика мутасын, реклама конструкцияяслӧн ортсыса пертас дорӧ корӧмъяссӧ да техническӧй характеристикасӧ вынсьӧдӧны Коми Республикаса Юралысьлӧн Администрациялӧн тшӧктӧдӧн (водзӧ – Администрация).

2.2. Меститан схемасӧ лӧсьӧдӧны Коми Республикаын кар кытшса, муниципальнӧй районса быд муниципальнӧй юкӧнлы.

2.3. Меститан схема артмӧ ӧта-мӧдыскӧд йитчӧм да ас костаныс сӧгласуйтӧм торъя схемаясысь кар мутасъяслӧн, олан пункт мутасъяслӧн торъя участокъяс серти (мутасса зонаяслӧн мудор, уличаяслӧн, магистральяслӧн, изэрдъяслӧн участокъяс пытшкын).

2.4. Меститан схемасӧ лӧсьӧдӧны реклама конструкцияяс дорӧ, найӧс мутасын меститӧм дорӧ 52044-2003 ГОСТ Р урчитӧм корӧмъяс подув вылын.

2.5. Меститан схема дасьтігӧн колӧ пӧртны олӧмӧ история да культура памятникъяс видзан да наӧн вӧдитчан корӧмъяс.

2.6. Меститан схемалы колӧ лӧсявны Коми Республикаын кар кытшса, муниципальнӧй районса муниципальнӧй юкӧнлӧн медшӧр планлы да кутчысьны карын, олан пунктын артмӧм застройкалӧн ортсыса архитектура ӧбликӧ, кар стрӧитан нормаясӧ да правилӧясӧ, безопасносьт корӧмъясӧ.

2.7. Меститан схемасӧ лӧсьӧдӧ “Коми реклама” Коми Республикаса канму казённӧй учреждение (водзӧ – Учреждение).
3. Меститан схемалӧн состав
3.1. Меститан схемаӧ пырӧ:

а) Меститан схема альбомлӧн титульнӧй лист;

б) Коми Республикаын кар кытшлӧн (муниципальнӧй районлӧн) мутасын реклама конструкцияяс меститан карта-схема (водзӧ – Реклама конструкцияяс меститан карта-схема);

в) Коми Республикаын кар кытшса (муниципальнӧй районса) муниципальнӧй юкӧнлӧн мутасын реклама меститанінъяслӧн инпас реестр (водзӧ – Инпас реестр);

г) реклама местаяслӧн паспортъяс.

Тайӧ пунктын индӧм документъяслысь формаяссӧ вынсьӧдӧны Администрациялӧн тшӧктӧдӧн.

3.2.  Реклама конструкцияяс меститан карта-схема аснас петкӧдӧ Коми Республикаын кар кытшлӧн (муниципальнӧй районлӧн) мутаслысь  масштаба серпас, мый артмӧдісны “Ӧтуввез” юӧртан да телекоммуникация везйын “Коми Республикаса геопортал” быдӧнлы восьса онлайн-сервислӧн карта вылӧ реклама местаяс графическӧя пуктан методӧн 1:2000 масштабын.
Реклама конструкцияяс меститан карта-схемасӧ вӧчӧны А3 формата листъяс вылын да (либӧ) электроннӧя. Реклама местаясыс петкӧдчӧны графическӧй символъясӧн, кутшӧмъясӧс урчитӧма реклама конструкцияяслӧн быд сикас да тип вылӧ.

Реклама конструкцияяслысь меститанінъяссӧ урчитӧны координатъяс серти (сэк, кор реклама конструкциясӧ сувтӧдӧны му участок вылӧ), а сідзжӧ инпас да вӧрзьӧдтӧм эмбур мукӧд объектлӧн конструктивнӧй юкӧн серти, мый дорӧ кӧсйӧны йитны реклама конструкциясӧ.

Быд реклама месталы сетӧны торъя номер, мый сідзжӧ петкӧдчӧ Реклама конструкцияяс меститан карта-схема вылын.

Реклама конструкцияяс меститан карта-схемасӧ позьӧ вӧчны ӧта-мӧдыскӧд йитчӧм да ас костаныс сӧгласуйтӧм торъя юкӧнъясысь мутасъяслӧн торъя участокъяс серти: уличаяслӧн, магистральяслӧн, изэрдъяслӧн да с.в. участокъяс.

3.3. Инпас реестрсӧ вӧчӧны бумага вылын А4 форматын да электроннӧя (Excel форматын).

Инпас реестрӧ пырӧ татшӧм юӧр:

а) Меститан схемаын реклама месталӧн номер;

б) реклама месталӧн инпас (инпас серти туйпас – туй либӧ улича нимъясӧн да километрӧвӧй разметка, керка номеръяс индӧмӧн);

в) технологическӧй характеристика (реклама конструкциялӧн сикас, формат да тип, сылӧн габаритъяс, реклама конструкция элементлӧн ӧти бокса юӧртан полелӧн площадь, реклама конструкциялӧн бок лыд);

г) эмбуралысьлӧн либӧ оланпас серти эмбур кутысьлӧн, мый дорӧ йитӧны реклама конструкциясӧ, эмбур характеристика (ов, ним, вич (эм кӧ) – торъя йӧзлы; ним – юридическӧй кывкутысьяслы), му участоклӧн кадастрӧвӧй номер, Вӧрзьӧдтӧм эмбурлӧн ӧтувъя канму реестрысь выпискалӧн номер да кадпас (водзӧ – ЕГРН).

Инпас реестрсӧ колӧ вурны, нумеруйтны, вынсьӧдны Учреждениелӧн печатьӧн да уполномочитӧм мортлӧн кырымпасӧн.

3.4. Реклама месталӧн паспорт дорӧ пуктӧны:

а) му участок, здание, сооружение да вӧрзьӧдтӧм мукӧд эмбур вылӧ, мый дорӧ кӧсйӧны йитны реклама конструкциясӧ, ЕГРН-ысь выписка;

б) дизайн-макет, кытчӧ пырӧ:

кык фотография, кутшӧмъясӧс вӧчӧма сідзи, мый местносьтыс тыдалӧ реклама конструкция сувтӧдан да уджӧдан кӧсъяна местаӧдз 50 – 80 метрысь ылӧджык (мунӧм серти да мунӧмлы паныд), ветлан туй, улича либӧ му веркӧс дорӧ джуджда серти йитӧдӧн му участокъяс вылын сувтӧдан реклама конструкцияяслы;

кык фотография, кутшӧмъяс лыдысь ӧтиыслӧн эм зданиелӧн, стрӧйбалӧн либӧ сооружениелӧн серпас сувтӧдны кӧсъяна реклама конструкциятӧг, реклама конструкцияяслы, кутшӧмъясӧс йитӧны здание, стрӧйба либӧ сооружение дорӧ. Фотографияяссӧ вӧчӧма сідзи, мый местносьтыс тыдалӧ реклама конструкция сувтӧдан да уджӧдан кӧсъяна местаӧдз 50 – 80 метрысь ылӧджык;

в) реклама месталӧн карта-схема;

г) му участокъяс вылын меститан реклама конструкцияяслы инженернӧй инфраструктура сооружениеяслӧн  карта-схема;

д) реклама конструкциялӧн эскиз зданиелысь бан габаритъяссӧ да реклама плоскосьтлысь ыдждасӧ индӧмӧн, реклама конструкцияяслы, кутшӧмъясӧс йитӧны здание, стрӧйба либӧ сооружение дорӧ, зданиелысь пошта инпассӧ индӧмӧн;

е) 52044-2003 ГОСТ Р корӧмъяслы лӧсялӧм серти реклама места видлалан акт.

Тайӧ пунктын индӧм документъяслысь формаяссӧ вынсьӧдӧны Администрациялӧн тшӧктӧдӧн.
4. Меститан схема лӧсьӧдан пӧрадок
4.1. Меститан схема лӧсьӧдӧмӧ пырӧны татшӧм тшупӧдъяс:

1) дасьтысян тшупӧд;

2) полевӧй тшупӧд;

3) камеральнӧй тшупӧд.

4.2. Меститан схема лӧсьӧдӧмын дасьтысян тшупӧд.

4.2.1. Дасьтысян тшупӧдыс мунӧ тайӧ Положениелӧн 4.2.2 пунктса мӧд абзацын индӧм сообщение публикуйтан лунсянь 30 уджалан лунысь оз дырджык.

4.2.2. Меститан схема лӧсьӧдігӧн тӧд вылын кутӧны торъя йӧзлысь да юридическӧй кывкутысьяслысь, канму власьт да меставывса асвеськӧдлан органъяслысь вӧзйӧмъяссӧ (водзӧ – колана йӧз).

Сы могысь, медым босьтны колана йӧзсянь Меститан схемаӧ (мый дасьтӧны либӧ эм нин) реклама местаяс пыртӧм йылысь вӧзйӧмъяссӧ, Учреждение публикуйтӧ “Ӧтуввез” юӧртан да телекоммуникация везйын официальнӧй сайтын Меститан схема лӧсьӧдӧмсӧ заводитӧм йылысь либӧ сыӧ вежсьӧмъяс пыртан удж заводитӧм йылысь, а сідзжӧ вӧзйӧмъяс примитӧмсӧ помалан кадпас йылысь сообщение. Вӧзйӧмъяс примитан кадколаст – индӧм сообщение публикуйтан лунсянь 20 уджалан лун.

4.2.3. Меститан схемаӧ реклама конструкция меститӧм улӧ места пыртӧм йылысь вӧзйӧмъяс сетӧм могысь колана йӧз шыӧдчӧны Учреждениеӧ бумага вылын шыӧдчӧмӧн Администрациялӧн тшӧктӧдӧн вынсьӧдӧм форма серти, татшӧм документъяс пуктӧмӧн:

Администрациялӧн тшӧктӧдӧн вынсьӧдӧм форма серти лӧсьӧдӧм реклама месталӧн карта-схема;

Администрациялӧн тшӧктӧдӧн вынсьӧдӧм форма серти лӧсьӧдӧм реклама конструкциялӧн дизайн-макет;

Учреждениеын шыӧдчӧмсӧ пасйӧны сійӧс сетан лунӧ.

Шыӧдчӧм воан лунсянь 5 уджалан лун чӧжӧн Учреждение гижӧмӧн ыстӧ  колана мортлы татшӧм сообщениеяс пиысь ӧтиӧс:

Меститан схемаӧ реклама конструкция меститӧм улӧ места пыртӧм йылысь вӧзйӧмсӧ видлавны примитӧм йылысь;

Меститан схемаӧ реклама конструкция меститӧм улӧ места пыртӧм йылысь вӧзйӧмсӧ видлавны примитӧмын ӧткажитӧм йылысь.

Меститан схемаӧ реклама конструкция меститӧм улӧ места пыртӧм йылысь вӧзйӧмсӧ Учреждениеӧн видлавны примитӧмын ӧткажитан подувъясыс сыын, мый:

колана мортсянь вӧзйӧмыс воис Учреждениеӧ вӧзйӧмъяссӧ примитӧм вылӧ кадколаст кольӧм мысти, мый урчитӧма тайӧ Положениелӧн 4.2.2 пунктса мӧд абзацӧн;

шыӧдчӧм дорӧ абу пуктӧма тайӧ пунктса мӧд, коймӧд абзацъясӧн урчитӧм документъяс;

шыӧдчӧм дорӧ пуктӧм документыс оз лӧсяв формалы, кутшӧмӧс вынсьӧдӧма Администрациялӧн тшӧктӧдӧн.

Сэк, кор Меститан схемаӧ реклама конструкция меститӧм улӧ места пыртӧм йылысь вӧзйӧмсӧ примитӧмын ӧткажитӧма, колана морт вермӧ выль пӧв ыстыны Учреждениеӧ шыӧдчӧмсӧ тайӧ Положениелӧн 4.2.2 пунктса мӧд абзацӧн урчитӧм кадколастӧ.

Меститан схемаӧ реклама конструкция меститӧм улӧ места пыртӧм либӧ пырттӧм йылысь Учреждение гижӧмӧн юӧртӧ колана мортлы Меститан схема вынсьӧдан лунсянь тӧлысь чӧжӧн тайӧ Положениелӧн 5 юкӧдӧн урчитӧм пӧрадокын.

Сэк, кор Меститан схемаӧ реклама конструкция меститӧм улӧ местасӧ абу пыртӧма, Учреждение индӧ татшӧм помшуӧм примитан подувъяссӧ.

4.2.4. Дасьтысян тшупӧд дырйи Учреждение чукӧртӧ да видлалӧ исходнӧй юӧрсӧ: мутас планируйтан документъяс, инженернӧй инфраструктура сооружениеяс меститан схемаяс, туй вывті ветлӧм котыртан схемаяс, кар кытшлӧн, муниципальнӧй районлӧн мутасын туйвыв пасъяс да туй разметка дислокацияяс, колана йӧзлысь вӧзйӧмъяс.

4.2.5. Меститан схема балаяс лӧсьӧдӧм вылӧ исходнӧй юӧр босьтан ӧшмӧсъясӧн лоӧны:

а) уполномочитӧм органъясӧн, организацияясӧн электроннӧя да (либӧ) бумага вылын юӧртан ресурсъясысь сетӧм тӧдмӧгъяс;

б) картографическӧй да геодезическӧй юӧръяслӧн фондъяс.

4.2.6. Юӧрсӧ позьӧ сетны оланпастэчасӧн урчитӧм пӧрадокын, сы лыдын:

Коми Республикаса олӧмӧ пӧртысь влась органъяслӧн, Коми Республикаын меставывса асвеськӧдлан органъяслӧн вынсьӧдӧм административнӧй уджаланартъяс олӧмӧ пӧртӧм серти;

лӧсялана меставывса асвеськӧдлан органкӧд кырымалӧм артмӧдчӧмъяс серти.

4.2.7. Дасьтысян тшупӧд дырйи Учреждение кар кытшъясса, муниципальнӧй районъясса юралысь архитекторъяслӧн участвуйтӧмӧн, а каръясын да районъясын, кӧні юралысь архитекторыс абу, Коми Республикаса юралысь архитекторлӧн участвуйтӧмӧн лӧсьӧдӧны  кар кытшса, муниципальнӧй районса лӧсялана муниципальнӧй юкӧнлӧн мутасын реклама меститанінъяс серти концепция (водзӧ – Концепция).

Концепция артмӧ кар кытшлӧн (муниципальнӧй районлӧн) карта-схемаысь, мый вӧчӧма “Ӧтуввез” юӧртан да телекоммуникация везйын “Коми Республикаса геопортал” онлайн-сервислӧн картография подув вылын, реклама конструкциялысь сикассӧ да типсӧ индӧмӧн, кутшӧмъясӧс кӧсйӧны тшӧктыны сувтӧдны сылӧн мутасын либӧ сылӧн мутас юкӧнын (юкӧнъясын), а сідзжӧ гӧгӧрвоӧдана запискаысь.

Лӧсьӧдӧм Концепциясӧ колӧ вынсьӧдны Учреждениеса юрнуӧдысьлы дасьтысян тшупӧд нуӧдӧм вылӧ урчитӧм кадколастӧ.

4.2.8. Концепция вынсьӧдӧм бӧрын “Коми Республикаса геопортал” онлайн-сервислӧн картография подув вылын Учреждение лӧсьӧдӧ полевӧй тшупӧд нуӧдӧм вылӧ колана картография материалъяс, полевӧй тшупӧдын ветлӧмӧн видлалӧм нуӧдӧм могысь лӧсьӧдӧ уджалан план (водзӧ – уджалан план), мыйлысь формасӧ вынсьӧдӧ Учреждениеса юрнуӧдысь.

4.2.9. Сэк, кор дасьтысян тшупӧдыс помасьӧ тӧвся периодын, ветлӧмӧн видлалӧм нуӧдӧм могысь уджалан плансӧ лӧсьӧдӧны татшӧм видлалӧм заводитан кадпассӧ тӧд вылын кутӧмӧн гожся периодлӧн медводдза уджалан лунсянь.

4.2.10. Уджалан планыс вынсьӧдсьӧ Учреждениеса юрнуӧдысьӧн дасьтысян тшупӧд мунӧм вылӧ урчитӧм кадколастлӧн бӧръя лунысь оз сёрджык. Дасьтысян тшупӧдыс лыддьыссьӧ помасьӧмӧн индӧм план вынсьӧдан лунсянь.

4.3. Меститан схема лӧсьӧдӧмын полевӧй тшупӧд.

4.3.1. Полевӧй тшупӧдлысь мунӧмсӧ урчитӧны уджалан планӧн, но сійӧ оз вермы лоны ветлӧмӧн видлалӧмсӧ нуӧдны заводитан лунсянь 15 уджалан лунысь дырджык.

4.3.2. Полевӧй тшупӧдсӧ нуӧдӧны сы могысь, медым урчитны веськыда местносьт вылын, лӧсялӧны-ӧ реклама местаясыс, сы лыдын кутшӧмъясӧс индӧма колана йӧзлӧн вӧзйӧмъясын, оланпастэчас корӧмъяслы.

4.3.3. Коми Республикаын кар кытшъяслӧн да муниципальнӧй районъяслӧн муниципальнӧй юкӧнъясса администрацияяс отсалӧны Учреждениелы мутас участокъяс, водзвыв местаяс нуӧдны видлалӧмсӧ, кӧні кӧсйӧны меститны реклама конструкцияяссӧ, содтӧд чукӧртны исходнӧй мыччӧдъяс, а сідзжӧ нуӧдны организацияяскӧд сӧгласуйтан удж, кодъяс ас киын кутӧны инженернӧй инфраструктура сооружениеяссӧ либӧ найӧс могмӧдӧны.

4.3.4. Мутас участокъяссӧ, водзвыв местаяссӧ, кӧні кӧсйӧны меститны реклама конструкцияяссӧ, видлалігӧн Учреждение:

а) урчитӧ да гижӧ тайӧ местаяс шӧрлысь координатъяс (спутникӧвӧй система навигациялысь координатъяс);

б) йитӧ реклама местаяссӧ туйпасъяс дорӧ, кутшӧмъяс эмӧсь местносьт вылын (туй либӧ улича нимӧн да километрӧвӧй разметка, керка номеръяс индӧмӧн, индӧм объектъясӧдз ылнасӧ петкӧдлӧмӧн);

в) йитӧ реклама конструкцияяссӧ, кутшӧмъясӧс кӧсйӧны сувтӧдны,  ветлан туй веркӧс либӧ улича дорӧ джуджда серти;

г) мурталӧ параметръяс, кутшӧмъяс колӧны безопасносьт коридорлысь мудоръяс серти рӧштшӧт вӧчӧм могысь;

д) чукӧртӧ мукӧд юӧр, кутшӧм колӧ сы могысь, медым сетны реклама конструкция меститны позянлун йылысь техническӧй кывкӧртӧд.

4.4. Меститан схема лӧсьӧдӧмын камеральнӧй тшупӧд.

4.4.1. Камеральнӧй тшупӧдлӧн мунӧмыс оз вермы лоны 30 уджалан лунысь дырджык,  кутшӧмӧс арталӧны полевӧй тшупӧд помалан лунсянь.

4.4.2. Камеральнӧй тшупӧдӧ пырӧ:

а) реклама местаяслысь паспорт балаяс лӧсьӧдӧм;

б) реклама местаяслысь паспорт балаяссӧ уполномочитӧм органъясӧд, организацияяскӧд сӧгласуйтӧм;

в) реклама конструкция меститны позянлун йылысь техническӧй кывкӧртӧд сетӧм;

г) реклама конструкцияяс сувтӧдан местаяс серти своднӧй таблица дасьтӧм;

д) картография материал дасьтӧм;

е) Меститан схема бала Администрацияӧ видлалӧм вылӧ ыстӧм.

4.4.3. Учреждение лӧсьӧдӧ реклама местаяслысь паспорт балаяссӧ ветлӧмӧн видлалӧм дырйи босьтӧм мыччӧдъяс подув вылын.

4.4.4. Меститан схема балаӧ реклама местаяс пыртӧмсӧ сӧгласуйтӧм могысь Учреждение ыстӧ уполномочитӧм органъясӧ да организацияясӧ шыӧдчӧм (запрос) сӧгласуйтысь организацияяслысь лыддьӧгсӧ индӧмӧн, а сідзжӧ реклама местаяслысь паспорт копияяс содтӧдъясӧн.

Индӧм документъяссӧ Учреждение ыстӧ уполномочитӧм органъясӧ, организацияясӧ бумага вылын либӧ электроннӧя уполномочитӧм органъяслӧн, организацияяслӧн электроннӧй пошта инпасъяс серти, кутшӧмъясӧс индӧма “Ӧтуввез” юӧртан да телекоммуникация везйын лӧсялана уполномочитӧм органъяслӧн, организацияяслӧн официальнӧй сайтъясын.

Сӧгласуйтӧны сы могысь, медым урчитны татшӧм местаын реклама конструкция меститан позянлунсӧ, кутшӧмлысь типсӧ да шӧр  характеристикаяссӧ индӧма реклама месталӧн паспорт балаын.

4.4.5. Индӧм местаын реклама конструкция меститны сӧгласуйтӧм (сӧгласуйтӧмын ӧткажитӧм) йылысь помшуӧм примитігӧн уполномочитӧм органъяс, организацияяс кутчысьӧны оланпастэчасӧ налӧн компетенцияӧ пыртысь корӧмъяс серти.

Уполномочитӧм органъяс, организацияяс Учреждениесянь шыӧдчӧм (запрос) воан лунсянь 10 уджалан лун чӧжӧн нуӧдӧны лӧсялана реклама местаын реклама конструкция сувтӧдан позянлунъяс урчитӧм серти уджъяс, примитӧны реклама места сӧгласуйтӧм йылысь помшуӧм либӧ лӧсьӧдӧны гижӧда ӧткажитӧм татшӧм помшуӧмлысь помкаяссӧ подулалӧмӧн да ыстӧны помшуӧмсӧ (ӧткажитӧмсӧ) Учреждениеӧ.

Сэк, кор бырӧдӧма лоӧмторъяссӧ, мыйяс лоины реклама места сӧгласуйтӧмын ӧткажитан подулӧн, Учреждение ыстӧ уполномочитӧм органӧ, организацияӧ лӧсялана документъяс, мыйяс эскӧдӧны найӧс бырӧдӧмсӧ, тайӧ Положениелӧн 4.4.1 пунктын индӧм кадколастӧ.

Сэк, кор тайӧ пунктлӧн мӧд абзацӧн урчитӧм кадколастӧ Учреждениеӧ эз воны уполномочитӧм органъясӧн, организацияясӧн  Меститан схема балаӧ реклама местаяс пыртан позянлунъяс видлалан бӧртасъясыс индӧм балаыс лыддьыссьӧ татшӧм уполномочитӧм органъяскӧд, организацияяскӧд сӧгласуйтӧмӧн.

Уполномочитӧм органъяслӧн, организацияяслӧн воӧм помшуӧмъяс подув вылын, а сідзжӧ сэк, кор вочакывйыс эз во урчитӧм кадколастӧ, Учреждение пыртӧ реклама месталӧн паспортӧ Меститан схема балаӧ реклама места пыртӧмын сӧгласуйтӧм (сӧгласуйтӧмын ӧткажитӧм) йылысь гижӧдъяс.

4.4.6. Учреждение сӧгласуйтӧ Меститан схема балаӧ реклама места пыртӧмсӧ татшӧм уполномочитӧм органъяскӧд да организацияяскӧд:

а) Коми Республикаын кар кытшъяслӧн да муниципальнӧй районъяслӧн муниципальнӧй юкӧнъясса администрацияяскӧд – муниципальнӧй эмбур реестр серти прӧверитан, реклама конструкция сувтӧдӧм, йитӧм вылӧ эмбур кутысьлысь сӧгласлун босьтан, му участок серти, кӧні кӧсйӧны сувтӧдны реклама конструкциясӧ, капитальнӧя стрӧитан объект меститанін водзвыв сӧгласуйтӧм йылысь вына помшуӧмлысь абутӧмлунсӧ эскӧдан, му участок серти, кӧні кӧсйӧны сувтӧдны реклама конструкциясӧ, эмбур инӧд, а сідзжӧ кӧртым инӧд да эскӧмӧн веськӧдлӧм абутӧмлун (эмлун) йылысь юӧр сетан юкӧнын;

б) Коми Республикаса эмбур да му йитӧдъяс министерствокӧд – Коми Республикаса канму эмбур реестр серти прӧверитан, реклама конструкция сувтӧдӧм, йитӧм вылӧ эмбур кутысьлысь сӧгласлун босьтан, му участок серти, кӧні кӧсйӧны сувтӧдны реклама конструкциясӧ,  асэмбур инӧд, а сідзжӧ кӧртым инӧд да эскӧмӧн веськӧдлӧм абутӧмлун (эмлун) йылысь юӧр сетан юкӧнын;

в) Коми Республикаса культура озырлун объектъяс видзӧмӧн веськӧдланінкӧд – сэк, кор Меститан схема балаӧн урчитӧма культура озырлун объектъяс вылын реклама конструкцияяс меститӧмсӧ;

г) Коми Республикаса стрӧитчан, тариф, оланін да коммунальнӧй, туй овмӧс министерствокӧд – сэк, кор Меститан схема балаӧн урчитӧма му участокъяс вылын, кутшӧмъяс меститчӧны кежӧд визьын либӧ туйбокса визьын дінму либӧ муниципалитеткостса тӧдчанлуна автомашина туйяс пӧлӧн реклама конструкцияяс меститӧмсӧ;

д) федеральнӧй олӧмӧ пӧртысь власьт органкӧд либӧ сылӧн ведомствоувса федеральнӧй канму учреждениекӧд, кодӧс уполномочитӧма веськӧдлыны му участокъясӧн, кутшӧмъяс меститчӧны кежӧд визьын либӧ туйбокса визьын федеральнӧй тӧдчанлуна автомашина туйяс пӧлӧн, – сэк, кор Меститан схема балаӧн урчитӧма татшӧм му участокъяс вылын реклама конструкция меститӧмсӧ;

е) инженернӧй инфраструктура сооружениеяс уджӧдӧмысь кывкутысь организацияяскӧд сы серти, лӧсялӧны-ӧ реклама конструкцияяс меститанінъясыс лӧсялана нормативнӧй актъяслӧн корӧмъяслы, кутшӧмъяс урчитӧны видзан зонаясӧн вӧдитчӧмын торъя условиеяс.

4.4.7. Уполномочитӧм органъяскӧд да организацияяскӧд Меститан схема балаӧ реклама местаяс пыртӧм серти сӧгласуйтӧмсӧ помалӧм бӧрын Учреждение дасьтӧ реклама места вылын реклама конструкция меститны позянлун йылысь техническӧй кывкӧртӧд татшӧм условиеясӧ кутчысьӧмӧн:

1) индӧм местаын меститны кӧсъян реклама конструкция типыс (техническӧй характеристикаяс тӧд вылын кутӧмӧн) лӧсялӧ техническӧй уджаланартлӧн корӧмъяслы;

2)  индӧм местаын меститны кӧсъян реклама конструкция типыс (техническӧй характеристикаяс тӧд вылын кутӧмӧн) лӧсялӧ мутас планируйтан документъяслы;

3) кутчысьӧ карын (олан пунктын) артмӧм застройкалӧн ортсыса архитектура ӧбликӧ;

4) кутчысьӧ Россия Федерацияса войтырлӧн культура озырлун объектъяс (история да культура памятникъяс) йылысь, найӧс видзӧм да наӧн вӧдитчӧм йылысь Россия Федерацияса оланпастэчаслӧн корӧмъясӧ;

5) инженернӧй везъяс уджӧдігӧн кутчысьӧ безопасносьт серти нормативнӧй актъяслӧн корӧмъясӧ.

4.4.8. Реклама месталысь паспортсӧ вынсьӧдӧ Учреждениеса юрнуӧдысь камеральнӧй тшупӧд нуӧдӧм вылӧ урчитӧм кадколастӧ.

4.4.9. Реклама месталӧн паспортӧ пыртӧм юӧрсӧ пыртӧны “Ӧтуввез” юӧртан да телекоммуникация везйын “Коми Республикаса геопортал”  онлайн-сервислӧн “Реклама конструкцияяс” юӧртан ресурсса инпас реестрӧ.

4.4.10. Учреждение вӧчӧ реклама конструкция меститан карта-схемасӧ “Коми Республикаса геопортал” онлайн-сервислӧн картография подув вылын масштабын, мый сетас позянлун меститны сійӧс А3 формата ӧти лист вылын, а сідзжӧ Инпас реестрын.

4.4.11. Лӧсьӧдӧм Меститан схема баласӧ сӧгласуйтӧ Учреждениеса юрнуӧдысь камеральнӧй тшупӧд нуӧдӧм вылӧ урчитӧм кадколастӧ.

4.4.12. Камеральнӧй тшупӧд бӧртасӧн лоӧ Учреждениеӧн лӧсьӧдӧм Меститан схема баласӧ Администрацияӧ видлалӧм вылӧ ыстӧм.

Меститан схема баласӧ Учреждение ыстӧ камеральнӧй тшупӧд нуӧдӧм вылӧ урчитӧм кадколастлӧн бӧръя лунысь оз сёрджык.
5. Меститан схема вынсьӧдӧм
5.1. Администрацияӧ воӧм Меститан схема баласӧ пасйӧны Администрацияын урчитӧм делопроизводство правилӧяс серти.

5.2. Меститан схема бала Администрацияӧ воан лун бӧрын мунысь 10 уджалан лун чӧжӧн Администрация видлалӧ индӧм баласӧ да примитӧ татшӧм помшуӧмъясысь ӧтиӧс:

а) Меститан схема вынсьӧдӧм йылысь;

б) Меститан схема вынсьӧдӧмын ӧткажитӧм йылысь.

5.3. Меститан схема вынсьӧдӧмын ӧткажитан подувъясыс сыын, мый:

а) Меститан схемаыс оз лӧсяв мутас планируйтан документъяслы;

б) оз кутчысь карын, олан пунктын артмӧм застройкалӧн ортсыса архитектура ӧбликӧ;

в) оз кутчысь кар стрӧитан нормаясӧ да правилӧясӧ;

д) оз кутчысь безопасносьт серти корӧмъясӧ;

е) Меститан схема составӧ пыртӧм документлӧн сюрӧсыс да оформитӧмыс оз лӧсяв тайӧ Положениеӧн урчитӧм корӧмъяслы;

ж) Меститан схема составӧ пыртӧм документыс оз лӧсяв Администрациялӧн тшӧктӧдӧн вынсьӧдӧм формалы;

з)  Меститан схема составӧ пыртӧм документсӧ уполномочитӧм морт абу кырымалӧма.

5.4. Сэк, кор Меститан схема бала вынсьӧдӧмын ӧткажитӧма, Администрация сійӧс бергӧдӧ Учреждениеӧ Меститан схема вынсьӧдӧмын ӧткажитӧм йылысь помшуӧм примитан лунсянь кык уджалан лун чӧжӧн ӧткажитан помкаяссӧ индӧмӧн.

Учреждение Администрациясянь Меститан схема бала босьтан лунсянь 10 уджалан лун чӧжӧн бурмӧдӧ сійӧс. Меститан схемалысь бурмӧдӧм баласӧ ыстӧны Администрацияӧ тайӧ Положениелӧн 5.2 пунктӧн урчитӧм помшуӧм примитӧм могысь.

5.5. Меститан схемасӧ вынсьӧдӧны Администрациялӧн инӧда актӧн.

5.6. Тайӧ Положение збыльмӧдӧм могысь Администрацияӧн примитӧм инӧда актъяссӧ меститӧны урчитӧм пӧрадокын “Ӧтуввез” юӧртан да телекоммуникация везйын найӧс примитан лунсянь 3 уджалан лун чӧжӧн.

5.7. Вынсьӧдӧм Меститан схемасӧ колӧ публикуйтны (йӧзӧдны) пӧрадокын, кутшӧмӧс урчитӧма Коми Республикаса Веськӧдлан котырлысь инӧда актъяс официальнӧя публикуйтӧм (йӧзӧдӧм) вылӧ, да меститны “Ӧтуввез” юӧртан да телекоммуникация везйын Коми Республикаса Веськӧдлан котырлӧн официальнӧй сайтын.
6. Меститан схемаӧ вежсьӧмъяс пыртан пӧрадок
6.1. Меститан схемаӧ вежсьӧмъяссӧ пыртӧны сійӧс лӧсьӧдӧм да вынсьӧдӧм вылӧ урчитӧм пӧрадокын.

